
— ,,Nah, maan, soeba kéto?"

— ,,Soeba kéto dong pitoetoerin jja, moenji aloes baang, apan ja moela mabajoe aloes, endi kapan tra ja sida, réhné bakat empoe sai-sai. Doeloerin ké masih moenjiné ento,”

— ,,Maan, apa anggon noeloerin, beli?”

— ,,Ah, sadjan tjai belog pesan. To anaké apa ja anggona noeloerin moenjiné kéto, apang sida ija resep toer njak ngidepang moenji.”

— ,,Béh, petengan tekén tilem ban Hang ngenjetang. doeloer moenjiné ento.” .

— ,,Eh, Nang Djantoek, to tjai kadén limbak, nawang Djembrana, Karangasem, tekedang ka Sasak san, soeba pada tawang tjai. Boeléléng Badoengé, eda itoenganga, ento sat oemah tjai. Ditoe tjai lijoe nawang anak, toer makakanténan tekén anak pradnjan-pradnjan. Dong ento saratin, srajain boeat pagemeng, ané madan pangasih, piwelas, pangendoeh, nah tjendekang ané madan goena. Ento ké anaké ané anggon noeloerin, apang prasida endoeh toer asih idepnjané, Jan soeba kéto, pedas kasidan pangaptiné.”

— ,,Ha, ha, ha, hi, hi, hi, jen kakéte pangindradjalan beliat, di oekoedan tiangé djelma belog, dong eda sebetanga raos tiangé, ento toelén pangindradjalan anak tjrik.”

— ,,Kénkén sangkal kéto baan tjai minehin?”

— ,,To kénkén, dong soeba beli bisa dadi koeang adjahin. Keng katatoean to, tiang noetoerin beli. Ané adeganga tekén anaké ngaé goena, toeah Sangiang Semara tekén Sangiang Ratih. Tiang bisa njambat adanné dogénan, gobanné sing da tawang tang. Disoebané ija pragat ngidepang ento, jantas ada oetjapan kené samretinné: doeh doemadak apenga boedoeh enjoed, lengleng boengeng, atiné si anoe, ningalin oekoedané si anoc. Toeal akéto isinné. Oetjapanné ento adanina mantra. Men, pakardiné akétoan, meloerang apa ja. Sing boewoengan gedénan béa dogénan anggon ngoepahin anaké ané ngoetjapang oetjapané baoe. Jén meli lengis, ané madan lengis goena, adjina maal, i déwek maan lengis njoeh djamak, di sadiané lengis njoeh wiadin lengis mocloek ané soeba kaprabéain adji babanten, mimboeh oetja-poetjapan ané masaih wiadin patoeh bozka oetjapané baoe. Sakadan ané kéto-kéto, jén depang ké di apadéwékan tiangé, toesing

